ՀԻՄՆԱՎՈՐՈՒՄ
«Հրդեհների և դրանց հետևանքների պետական միասնական հաշվառման կանոնները հաստատելու մասին» ՀՀ կառավարության որոշման նախագծի վերաբերյալ

1. Իրավական ակտի ընդունման անհրաժեշտությունը, ընթացիկ իրավիճակը.
[bookmark: _Hlk214455872]«Հրդեհային անվտանգության մասին» օրենքի 10-րդ հոդվածը նախատեսում է, որ հրդեհների և դրանց հետևանքների պետական միասնական հաշվառման կանոնները պետք է հաստատվեն Հայաստանի Հանրապետության կառավարության կողմից: Ներկայումս հրդեհների և դրանց հետևանքների պետական միասնական հաշվառումն իրականացվում է ՀՀ կառավարությանն առընթեր Արտակարգ իրավիճակներ վարչության պետի 2003 թվականի հոկտեմբերի 31-ի «Հրդեհների և դրանց հետևանքների պետական հաշվառման կանոնները հաստատելու մասին» N 978-Ն հրամանի համաձայն: 
Ներկայումս գործող կանոնները ենթակա են վերախմբագրման և՛ գործող օրենսդրությանը համապատասխանեցնելու, և՛ բովանդակությունը հստակեցնելու առումով:

2. Առաջարկվող կարգավորման բնույթը.
Նախագծով առաջարկվում է սահմանել և հստակեցնել «Հրդեհային անվտանգության մասին» օրենքով նախատեսված հրդեհների և դրանց հետևանքների պետական միասնական հաշվառման գործընթացը: Մասնավորապես, նախագծի կարգավորումների համաձայն՝ Հայաստանի Հանրապետության տարածքում հաշվառման ենթակա են լինելու այն հրդեհները, որոնց հետևանքների վերացման ուղղությամբ ներգրավվել են Փրկարար ծառայության հրշեջ-փրկարարական ստորաբաժանումները, պետական կառավարման համակարգի մարմինները, կազմակերպությունները, որոնք ունեն հրդեհաշիջման գործողություններ իրականացնելու իրավունք, ինչպես նաև հրդեհների այն դեպքերը, որոնց մարմանը չեն մասնակցել հրշեջ ստորաբաժանումները, և որի մասին հայտարարությունը ստացվել է քաղաքացիներից, իրավապահ մարմիններից կամ ապահովագրական ընկերություններից: Բացի այդ սահմանվել են նաև հրդեհների հետևանքով հաշվառվող կատեգորիաները, ինչպիսիք են՝ մարդկային զոհերը, մարդկանց պատճառված առողջական և մարմնական վնասվածքները, թունավորումները, կենդանիների, թռչունների անկումը, շենքերի, շինությունների, սարքավորումների, փաստաթղթերի, պատմական և մշակութային արժեք ներկայացնող առարկաների, կենցաղային և այլ գույքի ոչնչացումն ու վնասումը, ինչպես նաև շրջակա միջավայրին հասցված վնասները։ Միաժամանակ, սահմանվել են նաև հրդեհից զոհ հանդիսանալու դեպքերը, այն է՝ մարդիկ, ովքեր զոհվել են անմիջապես հրդեհի վայրում ստացած այրվածքներից, ծխից ստացած թունավորումներից և հրդեհի այլ գործոններից կամ հրդեհի վայրում վնասվածք ստանալուց հետո բժշկական կազմակերպություններում հիվանդանոցային պայմաններում բուժման ընթացքում` դեպքը տեղի ունենալու օրվանից 30 օրվա ընթացքում, որը հաստատվում է իրավասու բժշկական կազմակերպությունների եզրակացությամբ․

3. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ ներքին գործերի նախարարության կողմից:

4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
Նախագծի ընդունմամբ պետական բյուջեում եկամուտների կամ ծախսերի փոփոխություններ չեն նախատեսվում։ 

5. Կապը ռազմավարական փաստաթղթերի հետ.
Նախագծի ընդունումը բխում է ՀՀ կառավարության 2021-2026 թվականների ծրագրի «Անվտանգություն և արտաքին քաղաքականություն» բաժնի «Աղետներին դիմակայունության բարձրացումը» կետից, ըստ որի՝ անվտանգության ապահովման հիմնական գործոններից է լինելու աղետների ռիսկի կառավարման ճկուն ու գործուն համակարգը, որի ներդրման շնորհիվ կունենանք պաշտպանված բնակչություն, տնտեսություն, տարածքներ, ենթակառուցվածքներ, մշակութային ու բնապահպանական օբյեկտներ:

6. Ակնկալվող արդյունքը.
Նախագծի ընդունման արդյունքում ակնկալվում է ապահովել «Հրդեհային անվտանգության մասին» օրենքի 10-րդ հոդվածով սահմանված պահանջի կատարումը, ինչպես նաև՝ հրդեհների և դրանց հետևանքների հաշվառման ու առկա վիճակագրության արդյունավետ վերլուծության ապահովումը:
ՀՀ ներքին գործերի նախարարություն
